Documenta Historica Ecclesiae
Definitio Unitionis Divinae Naturae

et Humanae Naturae in Persona Christi

Concilium Chalcedonense, 451 A.D., Act. V

Sequentes igitur sanctos patres unum eundemque confiteri Filium Dominum nostrum Iesum Christum consonanter omnes docemus eundem perfectum in Deitate, eundem perfectum in humanitate, Deum vere et hominem vere eundem ex anima rationali et corpore, consubstantialem (homoousios) Patri secundem Deitatem et consubstantialem nobis secundum humanitatem, per omnia nobis similem absque peccato, ante saecula quidem de Patre genitum secundum Deitatem, in novissimis autem diebus eundem propter nos et propter salutem nostram ex Maria Virgine Dei genetrice (Theotokos) secundum humanitatem, unum eundemque Christum Filium Dominum Unigenitum, in duabus naturis inconfuse, immutabiliter, indivise, inseperabiliter agnoscendum, nusquam sublata differentia naturarum propter unitionem magisque salva proprietate utriusque naturae et in unam personam atque subsistentiam concurrente, non in duas personas partitium sive divisum, sed unum et eundem Filium Unigenitum Deum Verbum Dominum Iesum Christum, sicut ante prophetae de eo et ipse nos Iesus Christus erudivit et patrum nobis symbolum tradidit.

Quicunque Vult

vulgo nominatum

Symbolum Sancti Athanasii

Quicunque vult salvus esse, ante omnia opus est, ut teneat Catholicam Fidem:

Quam nisi quisque integram inviolatamque servaverit, absque dubio in aeternam peribit.

Fides autem Catholica haec est: ut unum Deum in Trinitate, et Trinitatem in unitate 

veneremur, neque confundentes personas, neque substantiam seperantes.

Alia est enim persona Patris alia Filii, alia Spiritus Sancti:

Sed Patris, et Fili, et Spiritus Sancti una est divinitas, aequalis gloria, coeterna maiestas.

Qualis Pater, talis Filius, talis Spiritus Sanctus.

Increatus Pater, increatus Filius, increatus Spiritus Sanctus.

Immensus Pater, immensus Filius, immensus Spiritus Sanctus.

Aeternus Pater, aeternus Filius, aeternus Spiritus Sanctus.

Et tamen non tres aeterni, sed unus aeternus.

Sicut non tres increati, nec tres immensi, sed unus increatus, et unus immensus.

Similiter omnipotens Pater, omnipotens Filius, omnipotens Spiritus Sanctus.

Et tamen non tres omnipotentes, sed unus omnipotens.

Ita Deus Pater, Deus Filius, Deus Spiritus Sanctus.

Et tamen non tres dii, sed unus est Deus.

Ita Dominus Pater, Dominus Filius, Dominus Spiritus Sanctus.

Et tamen non tres Domini, sed unus est Dominus.

Quia, sicut singillatim unamquamque personam Deum ac Dominum confiteri christiana veritate compelimur:

Ita tres Deos aut Dominos dicere catholica religione prohibemur.

Pater a nullo est factus: nec creatus, nec genitus.

Filius a Patre solo est: non factus, nec creatus, sed genitus.

Spiritus Sanctus a Patre et Filio: non factus, nec creatus, nec genitus, sed procedens.

Unus ergo Pater, non tres Patres: unus Filius, non tres Filii: unus Spiritus Sanctus, non tres Spiritus Sancti.

Et in hac Trinitate nihil prius aut posterius, nihil maius aut minus: 

Sed totae tres personae coaeternae sibi sunt et coaequales.

Ita ut per omnia, sicut iam supra dictum est, et unitas in Trinitate, et Trinitas in unitate veneranda sit.

Qui vult ergo salvus esse, ita de Trinitate sentiat.

Sed necessarium est ad aeternam salutem, ut incarnationem quoque Domini nostri Iesu Christi fideliter credat.

Est ergo fides recta ut credamus et confiteamur, quia Dominus noster Iesus Christus, Dei Filius, Deus et homo est.

Deus est ex substantia Patris ante saecula genitus: et homo est ex substantia matris in saeculo natus. 

Perfectus Deus, perfectus homo: ex anima rationali et humana carne subsistens.

Aequalis Patri secundum divinitatem: minor Patre secundum humanitatem.

Qui licet Deus sit et homo, non duo tamen, sed unus est Christus.

Unus autem non conversione divinitatis in carnem, sed assumptione humanitatis in Deum.

Unus omnino, non confusione substantiae, sed unitate personae.

Nam sicut anima rationalis et caro unus est homo: ita Deus et homo unus est Christus.

Qui passus est pro salute nostra: descendit ad inferos: tertia die resurrexit a mortuis.

Ascendit ad caelos, sedet ad dexteram Dei Patris omnipotentis: inde venturus est iudicare vivos et mortuos.

Ad cuius adventum omnes homines resurgere habent cum corporibus suis: et reddituri sunt de factis propriis rationem.

Et qui bona egerunt, ibunt in vitam aeternam: qui vero mala, in ignem aeternum.

Haec est Fides Catholica, quam nisi quisque fideliter firmiterque crediderit, salvus esse non  poterit.

Praefatio

Primus Liber Precum Publicarum (A.D. 1549)

Nihil unquam fuit humana sapientia tam bene constitutum, aut constabilitum firmiter, quod processu temporis non labefactaretur, et corrumperetur. Et ut de aliis exemplis taceam, hoc manifestum est de forma publicarum precum in Ecclesia, quas vulgus cultum Dei vocare consuevit. De harum origine si quis consulat Autenticos scriptores, inveniet non alia ratione institutas esse, quam ut fides, pietasque ac religio Christiana cresceret, et doctrina latius propagaretur. Nam sancti Patres ita rem instituerunt, ut tota Biblia, aut maior horum pars, semel in anno praelegeretur, hoc consilio, ut Clerici, et praesertim Ministri Ecclesiae frequenti lectione et meditatione Scripturae seipsos excitarent ad pietatem, et instructiores redderentur ad docendam Ecclesiam verbo Dei, et refutandos adversarios verae doctrinae. Deinde, ut populus ex quotidiana lectione sacrorum librorum in templis, cresceret subinde magis ac magis in vera cognitione Dei, et Domini nostri Iesu Christi, et per id accenderetur ad studium et amorem verae Religionis.

Sed multis retro ab hinc annis, haec pia et salutaris Patrum constitutio ita neglecta, mutata, et corrupta fuit additione incertarum Historiarum (ut nihil durius dicam) Responsoriorum, Versuum, et inutilium repetitionum, commemorationum, et aliarum Synodalium constitutionum, ut semper fere cum inciperetur liber aliquis sacer, priusquam tria, aut quatuor capita absolverentur, nihil temporis superesset pro reliqua parte scripti, ut exempli gratia, visio Esaiae Prophetae incipiebatur prima Dominica Adventus, Ita liber Geneseos Dominica Septuagesimae incipiebatur, Sed incipiebatur tantum, quia nunquam finiebatur. Et ad hunc modum fiebat de aliis. Praeterea, etiamsi Paulus iubeat sacram lectionem fieri lingua populari, ut inde aedificetur Ecclesia, tamen aliquot seculis Sacri libri praelegebantur ad Anglos Latine, ut is qui legeret plerumque daret sine mente sonum, ut vox tantum aerem et aures feriret, corda, spiritus, et, mentes fructu vacarent. Ad haec, etsi sancti Patres diviserunt Psalmos in septem partes, quas nocturnas preces vocant, ut Psalterium integrum singulis septimanis absolveretur, raro tamen his postremis temporibus huic ordinationi fuit satisfactum, Sed omnibus diebus iidem psalmi repetebantur, aliis interim omnino omissis. Postremo tantus fuit numerus, tanta varietas regularum, picae ut vocabant, tot mutationes in officio Ecclesiastico, quod revolutio libri, ad inveniendum quid legeretur plus negotii, et difficultatis haberet, quam lectio huius, quod fuerat inventum.

Horum, et similium incommodorum consideratione revocavimus officium Ecclesiasticum ad primam institutionem, iuxta consilium sanctorum Patrum, et ut omnia sint in promptu, praefixum est Calendarium facile intellectu, et in quo, quantum fieri potuit, totius scripturae continua lectio proponitur ordine, ita ut nulla sit interruptio, aut separatio locorum in sacris Bibliis coniunctorum. Hoc ut commode fieret, necesse fuit omittere Antiphonas, Responsoria, Invitatoria, et alia quaedam similia, quae disiungebant perpetuum contextum, et continuam lectionem scripturae.

Et quia conducit ad huius ordinis et perpetui contextus Sacrorum librorum intellectum, praefigere quosdam Canones. Ideo aliquos huic operi praefiximus, qui ut numero pauci, ita intellectione sunt facilimi. Sic enim ordo precationum (quantum ad scripturam attinet) dispositus est, ut multo magis conveniat cum consilio institutionis sanctorum Patrum, et multo commodior atque utilior sit, quam fuerit illa, qua antea sumus usi. Quod autem maiorem habeat utilitatem, vel ex eo facile intellegi potest, quod in eo multa sint omissa de illis rebus, quae sunt incertae, quaedam etiam confictae, nonnullae superstitiosae. Et quod in hac ordinatione nihil contineatur, praeter purum verbum Dei, et sacras literas, vel quod in evidente et necessaria consecutione ex istis deducitur, idque hoc ordine, illo idiomate, ut et a lectoribus et auditoribus haud difficile percipi, et retineri possit. Est praeterea haec ordinatio commodior, propter brevitatem, et manifestum ordinem, et paucas regulas apertas. Et quia ministris Ecclesiae nihil opus est aliis libris in publico ministerio, si hunc et Sacra Biblia teneant, quo fit etiam ut plebecula facilius ferre possit sumptus in coemendis libris in unaquaque Parochia, quam unquam antea.

Est et illud in hac ordinatione illustre, et quod omnes ad decorum non solum, sed ευταξιαν et ευσχημοσυνην utile et necessarium iudicant, quod in omnibus huius regni Ecclesiis, eaedem lectiones et cantiones, idem in his ordo posthac observabitur, cum antea singulae Diocaeses suam habuerint ordinationem, ut alii Salisbariensem, alii Erfordensem, alii Eboracensem, aut Linconiensem etc. sequerentur. Si autem quispiam queratur, difficiliorem esse hanc ordinationem, propterea quod oporteat iam omnia ex libro recitare, cum antea ex solo auditu propter crebram repetitionem multa addisci possent, is si conferet utilitatem intelligentiae, quam ex quotidiana lectione sacrorum librorum consequetur cum labore, facile hanc molestiam devorabit.

Quia vero nulla ordinatio tam perspicue proponi potest, de quo non oriantur interdum disputationes in quotidiano usu, constitutum est, ut quoties dubia occurrunt aut incidunt inter ministros, deferatur res ad Episcopum Dioceseos, cuius iudicio in hac re acquiescent, modo ut nihil constituat, quod palam cum hac ordinatione pugnet.

Etsi autem ante dictum sit, omnia in publico ministerio populari lingua debere pronunciari ad aedificationem Ecclesiae, tamen per hoc praeceptum non prohibetur, quin quilibet ea lingua, quam intelligit, extra publicum ministerium possit preces Matutinas et Vespertinas orare. Neque etiam volumus quenquam obligari ad harum precationum recitationem, nisi qui fuerit minister publicus in Ecclesia, Cathedrali, collegio, aut Parrochia aliqua, vel Capella huic annexa.

1 Latine redditus ab Alexandro Alesio Scoto, A.D. 1551

Articuli Religionis

Sicut constituti ab Episcopis, Clero, et Laicis

Ecclesiae Protestantis Episcopalis in Civitatibus Foederatis

Americae, in Conventu, die xii

Septembris, Anno Domini, MDCCCI.

I.  De Fide in Sacrosanctam Trinitatem.

Unus est vivus et verus Deus, aeternus, incorporeus, impartibilis, impassibilis, immensae potentiae, sapientiae, ac bonitatis, creator et conservator omnium, tum visibilium tum invisibilium. Et in unitate huius divinae naturae tres sunt Personae eiusdem essentiae, potentiae, ac aeternitatis, Pater, Filius, et Spiritus Sanctus.

II.  De Verbo, sive Filio Dei, qui verus homo factus est.

Filius, qui est Verbum Patris, ab aeterno a Patre genitus, verus et aeternus Deus, ac Patri consubstantialis in utero beate Virginis ex illius substantia naturam humanam assumpsit: ita ut duae naturae, divina et humana, integre atque perfecte in unitate personae, fuerint inseparabiliter coniunctae: ex quibus est unus Christus, verus Deus et verus homo: qui vere passus est, crucifixus, mortuus, et sepultus, ut Patrem nobis reconciliaret, essetque hostia non tantum pro culpa originis verum etiam pro omnibus actualibus hominum peccatis.

III.  De descensu Christi ad Inferos.

Quemadmodum Christus pro nobis mortuus est, et sepultus, ita est etiam credendus ad inferos descendisse.

IV.  De Resurrectione Christi.

Christus vere a mortuis resurrexit, suumque corpus cum carne, ossibus, omnibusque ad integritatem humanae naturae pertinentibus, recepit, cum quibus in coelum ascendit, ibique residet, quoad extremo die ad iudicandos homines reversurus sit.

V.  De Spiritu Sancto.

Spiritus sanctus, a Patre et Filio procedens, eiusdem est cum Patre et Filio essentiae, maiestatis, et gloriae, verus ac aeternus Deus.

VI.  De Divinis Scripturis, quod sufficiant ad Salutem.

Scriptura sacra continet omnia, quae ad salutem sunt necessaria, ita, ut quicquid in ea nec legitur, neque inde probari potest, non sit a quoquam exigendum, ut tanquam articulus fidei credatur, aut ad salutis necessitatem requiri putetur.

Sacrae Scripturae nomine, eos Canonicos libros Veteris et Novi Testamenti intelligimus, de quorum authoritate in Ecclesia nunquam dubitatum est.

   De nominibus et numero librorum sacrae Canonicae Scripturae veteris Testamenti.

     Genesis.

     Exodus.

     Leviticus.

     Numeri.

     Deuteronomium.

     Iosuae.

     Iudicum.

     Ruth.

     Prior liber Samuelis.

     Secundus liber Samuelis.

     Prior liber Regum.

     Secundus liber Regum.

     Prior liber Paralipomenon.

     Secundus liber Paralipomenon.

     Primus liber Esdrae.

     Secundus liber Esdrae.

     Liber Hester.

     Liber Iob.

     Psalmi.

     Proverbia.

     Ecclesiastes vel Concionator.

     Cantica Solomonis.

     Quatuor Prophetae Maiores.

     Duodecim Prophetae Minores.

Alios autem libros (ut ait Hieronymus) legit quidem Ecclesia ad exempla vitae et formandos mores; illos tamen ad dogmata confirmanda non adhibet: ut sunt:

     Tertius liber Esdrae.

     Quartus liber Esdrae.

     Liber Tobiae.

     Liber Iudith.

     Reliquum libri Hester.

     Liber Sapientiae.

     Liber Iesu filii Sirach.

     Baruch Propheta. Canticum trium puerorum.

     Historia Susannae.

     De Bel et Dracone.

     Oratio Manassis.

     Prior liber Machabaeorum.

     Secundus liber Machabaeorum.

Novi Testamenti omnes libros (ut vulgo recepti sunt) recipimus, et habemus pro Canonicis.

VII.  De Veteri Testamento.

Testamentum Vetus Novo contrarium non est, quandoquidem tam in Veteri quam in Novo per Christum, qui unicus est Mediator Dei et hominum, Deus et Homo, aeterna vita humano generi est proposita. Quare male sentiunt, qui veteres tantum in promissiones temporarias sperasse confingunt. Quanquam lex a Deo data per Mosen, quoad ceremonias et ritus, Christianos non astringat, neque civilia eius praecepta in aliqua republica necessario recipi debeant: nihilominus tamen ab obendientia mandatorum quae moralia vocantur nullus quantumvis Christianus est solutus.

VIII.  De Symbolis.

Symbolum Nicaenum, et quod vulgo Apostolorum appellatur, omnino recipienda sunt et credenda; nam firmissimis Scriptuarum testimoniis probari possunt.

Articulus primitivus cui assensus Regalis in MDLXXI datus est, et qui in MDCLXII reaffirmatus est, appellatus est “De Tribus Symbolis”; et sic inceptus est, “Symbola tria, Nicaenum, Athanasii, et quod vulgo Apostolorum appellatur . . .”

IX.  De Peccato Originali.

Peccatum originis non est (ut fabulantur Pelagiani) in imitatione Adami situm, sed est vitium et depravatio naturae eiuslibet hominis ex Adamo naturaliter propagati, qua fit ut ab originali iustitia quam longissime distet, ad malum sua natura propendeat, et caro semper adversus spiritum concupiscat; unde in unoquoque nascentium iram Dei atque damnationem meretur. Manet etiam in renatis haec naturae depravatio, qua fit ut affectus carnis, Graece phrónema sarcós (quod alii sapientiam, alii sensum, alii affectum, alii studium carnis interpretantur), legi Dei non subiiciatur. Et quanquam renatis et credentibus, nulla propter Christum est condemnatio, peccati tamen in sese rationem habere concupiscentiam fatetur Apostolus.

X.  De Libero Arbitrio.

Ea est hominis post lapsum Adae conditio, ut sese, naturalibus suis viribus et bonis operibus, ad fidem et invocationem Dei convertere ac praeparare non possit. Quare absque gratia Dei, quae per Christum est, nos praeveniente ut velimus, et cooperante dum volumus, ad pietatis opera facienda, quae Deo grata sint et accepta, nihil valemus.

XI.  De Hominis Iustificatione.

Tantum propter meritum Domini ac Servatoris nostri Iesu Christi, per fidem, non propter opera et merita nostra, iusti coram Deo reputamur. Quare sola fide nos iustificari, doctrina est saluberrima, ac consolationis plenissima; ut in Homilia de Iustificatione hominis fusius explicatur.

XII.  De Bonis Operibus.

Bona opera, quae sunt fructus fidei et iustificatos sequuntur, quanquam peccata nostra expiare et divini iudicii severitatem ferre non possunt, Deo tamen grata sunt et accepta in Christo, atque ex vera et viva fide necessario profluunt, ut plane ex illis aeque fides viva cognosci possit atque arbor ex fructu iudicari.

XIII.  De Operibus ante Iustificationem.

Opera quae fiunt ante gratiam Christi et Spiritus eius afflatum, eum ex fide Iesu Christi non prodeant, minime Deo grata sunt, neque gratiam (ut multi vocant) de congruo merentur: imo cum non sint facta ut Deus illa fieri voluit et praecepit, peccati rationem habere non dubitamus.

XIV.  De Operibus Supererogationis.

Opera quae supererogationis appellant non possunt sine arrogantia et impietate praedicari. Nam illis declarant homines non tantum se Deo reddere quae tenentur, sed plus in eius gratiam facere quam deberent: eum aperte Christus dicat: Cum feceritis omnia quaecunque praecepta sunt vobis, dicte, Servi inutiles sumus.

XV.  De Christo, qui solus est sine Peccato.

Christus in nostrae naturae veritate per omnia similis factus est nobis, excepto peccato, a quo prorsus est immunis, tum in carne tum in spiritu. Venit ut agnus absque macula esset, qui mundi peccata per immolationem sui semel factam tolleret: et peccatum, ut inquit Iohannes, in eo non erat. Sed nos reliqui, etiam baptizati et in Christo regenerati, in multis tamen offendimus omnes: et, si dixerimus quia peccatum non habemus, nos ipsos seducimus, et veritas in nobis non est.

XVI.  De Peccato post Baptismum.

Non omne peccatum mortale post Baptismum voluntarie perpetratum, est peccatum in Spiritum Sanctum, et irremissibile. Proinde lapsis a Baptismo in peccata locus penetentiae non est negandus. Post acceptum Spiritum Sanctum possumus a gratia data recedere atque peccare, denuoque per gratiam Dei resurgere ac resipiscere. Ideoque illi damnandi sunt qui se quamdiu hic vivant, amplius non posse peccare affirmant, aut vere resipiscentibus veniae locum denegant.

XVII.  De Praedestinatione et Electione.

Praedestinatio ad vitam est aeternum Dei propositum, quo, ante iacta mundi fundamenta, suo consilio, nobis quidem occulto, constanter decrevit eos, quos in Christo elegit ex hominum genere, a maledicto et exitio liberare, atque ut vasa in honorem efficta per Christum ad aeternam salutem adducere. Unde qui tam praeclaro Dei beneficio sunt donati, illi, Spiritu eius opportuno tempore operante, secundum propositum eius vocantur; iustificatur gratis; adoptantur in filios Dei; unigeniti eius Iesu Christi imagini efficiuntur conformes; in bonis operibus sancti ambulant; et demum ex Dei misericordia pertingunt ad sempiternam felicitatem.

Quemadmodum Praedestinationis et Electionis nostrae in Christo pia consideratio dulcis, suavis, et ineffabilis consolationis plena est vere piis et his qui sentiunt in se vim Spiritus Christi, facta carnis et membra quae adhuc sunt super terram mortificantem, animumque ad coelestia et superna rapientem, tum quia fidem nostram de aeterna salute consequenda per Christum plurimum stabilit atque confirmat, tum quia amorem nostrum in Deum vehementer accendit: ita hominibus, curiosis carnalibus et Spiritu Christi destitutis, ob oculos perpetuo versari Praedestinationis Dei sententiam perniciosissimum est praecipitium, unde illos diabolus protrudit vel in desperationem vel in aeque pernitiosam impurissimae vitae securitatem.

Deinde promissiones divinas sic amplecti oportet, ut nobis in sacris literis generaliter propositae sunt; et Dei voluntas in nostris actionibus ea sequenda est quam in verbo Dei habemus deserte revelatam.

XVIII.  De speranda aeterna Salute tantum in Nomine Christi.

Sunt et illi anathematizandi qui dicere audent unumquemque in lege aut secta quam profitetur esse servandum, modo iuxta illam et lumen naturae accurate vixerit: eum sacrae literae tantum Iesu Christi nomen praedicent in quo salvos fieri homines oporteat.

XIX.  De Ecclesia.

Ecclesia Christi visibilis est coetus fidelium, in quo verbum Dei purum praedicatur et sacramenta, quoad ea quae necessario exiguntur, iuxta Christi institutum recte administrantur. Sicut erravit Ecclesia Hierosolymitana, Alexandrina, et Antiochena: ita et erravit Ecclesia Romana, non solum quoad agenda et caeremoniarum ritus, verum in his etiam quae credenda sunt.

XX.  De Ecclesiae Auctoritate.

Habet Ecclesia ritus sive caerimonias statuendi ius et in fidei controversiis auctoritatem; quamvis Ecclesiae non licet quicquam instituere quod verbo Dei scripto adversetur, neque unum Scripturae locum sic exponere potest, ut alteri contradicat. Quare licet Ecclesia sit divinorum librorum testis et conservatrix; attamen, ut adversus eos nihil decernere, ita praeter illos nihil credendum de necessitate salutis debet obtrudere.

XXI.  De Auctoritate Conciliorum Generalium.

[Vicesimus primus Articulorum priorum omittitur; quoniam pars loci civitatisque cuiusdam est, et reliqua in Articulis aliis suppeditantur.]

Textus primitivus, an. MDLXXI et MDCLXII, huius Articuli, omissus in forma an. MDCCCI, sic legitur: “Generalia Concilia sine iussu et voluntate principum congregari non possunt. Et ubi convenerint, quia ex hominibus constant, qui non omnes Spiritu et verbo Dei reguntur, et errare possunt, et interdum errarunt, etiam in his quae ad normam pietatis pertinent. Ideoque quae ab illis constituuntur, ut ad salutem necessaria, neque robur habent neque auctoritatem nisi ostendi possint e sacris literis esse desumpta.”

XXII.  De Purgatorio.

Doctrina Romanensium de Purgatorio, de Indulgentiis, de Veneratione et Adoratione tum Imaginum tum Reliquiarum, nec non de Invocatione Sanctorum, res est futilis, inaniter conflicta, et nullis Scripturarum testimoniis innititur; imo verbo Dei contradicit.

XXIII.  De Ministrando in Ecclesia.

Non licet cuiquam sumere sibi munus publice praedicandi aut administrandi Sacramenta in Ecclesia, nisi prius fuerit ad haec obeunda legitime vocatus et missus. Atque illos legitime vocatos et missos existimare debemus, qui per homines, quibus potestas vocandi ministros atque mittendi in vineam Domini publice concessa est in Ecclesia, co-optati fuerint et asciti in hoc opus.

XXIV.  De loquendo in Ecclesia Lingua quam populus intelligit.

Lingua populo non intellecta publicas in Ecclesia preces peragere, aut Sacramenta administrare, verbo Dei et primitivae Ecclesiae consuetudini plane repugnat.

XXV.  De Sacramentis.

Sacramenta a Christo instituta non tantum sunt notae professionis Christianorum, sed certa quaedam potius testimonia et efficacia signa gratiae atque bonae in nos voluntatis Dei, per quae invisibiliter ipse in nobis operatur, nostramque fidem in se, non solum excitat verum etiam confirmat.

Duo a Christo Domino nostro in Evangelio instituta sunt Sacramenta, scilicet, Baptismus et Coena Domini.

Quinque illa vulgo nominata Sacramenta, scilicet, Confirmatio, Poenitentia, Ordo, Matrimonium, et Extrema Unctio, pro Sacramentis Evangelicis habenda non sunt, ut quae partim a prava Apostolorum imitatione profluxerunt, partim vitae status sunt in Scripturis quidem probati, sed Sacramentorum eandem cum Baptismo et Coena Domini rationem non habentes, ut quae signum aliquod visibile seu ceremoniam a Deo institutam non habeant.

Sacramenta non in hoc instituta sunt a Christo ut spectarentur aut circumferrentur sed ut rite illis uteremur. Et in his duntaxat qui digne percipiunt, salutarem habent effectum: qui vero indigne perci piunt, damnationem, ut inquit Paulus, sibi ipsis acquirunt.

XXVI.  De Vi Institutionum divinarum, quod eam non tollat Malitia Ministrorum.

Quamvis in Ecclesia visibili bonis mali semper sunt admixti, atque interdum ministerio verbi et sacramentorum administrationi praesint ; tamen cum non suo sed Christi nomine agant, eiusque mandato et auctoritate ministrent, illorum ministerio uti licet cum in verbo Dei audiendo tum in sacramentis percipiendis. Neque per illorum malitiam effectus institutorum Christi tollitur aut gratia donorum Dei minuitur quoad eos qui fide et rite sibi oblata percipiunt, quae propter institutionem Christi et promissionem efficacia sunt, licet per malos administrentur.

Ad Ecclesiae tamen disciplinam pertinet, ut in malos ministros inquiratur, accusenturque ab his qui eorum flagitia noverint; atque tandem, iusto convicti iudicio, deponantur.

XXVII.  De Baptismo.

Baptismus non est tantum professionis signum ac discriminis nota qua Christiani a non Christianis discernantur, sed etiam est signum regenerationis, per quod, tanquam per instrumentum, recte baptismum suscipientes Ecclesiae inseruntur; promissiones de remissione peccatorum atque adoptione nostra in filios Dei per Spiritum Sanctum visibiliter obsignantur; fides confirmatur, et vi divinae invocationis gratia augetur. Baptismus parvulorum omnino in Ecclesia retinendus est, ut qui cum Christi institutione optime congruat.

XXVIII.  De Coena Domini.

Coena Domini non est tantum signum mutae benevolentiae Christianorum inter sese; verum potius est Sacramentum nostrae per mortem Christi Redemptionis. Atque ideo rite digne et cum fide sumentibus, Panis quem frangimus est communicatio Corporis Christi: similiter Poculum Benedictionis est communicatio Sanguinis Christi.

Panis et Vini transubstantiatio in Eucharistia ex sacris literis probari non potest, sed apertis Scripturae verbis adversatur, Sacramenti naturam evertit, et multarum superstitionum dedit occasionem.

Corpus Christi datur, accipitur, et manducatur in Coena, tantum coelestis et spirituali ratione. Medium autem quo corpus Christi accipitur et manducatur in Coena, Fides est.

Sacramentum Eucharistiae ex institutione Christi non servabatur, circumferebatur, elevabatur, nec adorabatur.

XXIX.  De manducatione Corporis Christi, et Impios illud non manducare.

Impii et viva fide destituti, licet carnaliter et visibiliter (ut Augustinus loquitur) Corporis et Sanguinis Christi Sacramentum dentibus premant, nullo tamen modo Christi participes efficiuntur; sed potius tantae rei Sacramentum seu symbolum ad iudicium sibi manducant et bibunt.

XXX.  De utraque Specie.

Calix Domini laicis non est denegandus, utraque enim pars Dominici sacramenti, ex Christi institutione et praecepto, omnibus Christianis ex aequo administrari debet.

XXXI.  De unica Christi oblatione in Cruce perfecta.

Oblatio Christi, semel facta, perfecta est redemptio, propitiatio, et satisfactio pro omnibus peccatis totius mundi, tam originalibus quam actualibus; neque praeter illam unicam est ulla alia prop peccatis expiatio. Unde missarum sacrificia, quibus vulgo dicebatur sacerdotem offerre Christum in remissionem poenae aut culpae pro vivis et defunctis, blasphema figmenta sunt et pernitiosae imposturae.

XXXII.  De Coniugio Sacerdotum.

Episcopis, Prebyteris et Diaconis nullo mandato divino praeceptum est, ut aut coelibatum voveant aut a matrimonio absteneant. Licet igitur etiam illis, ut caeteris omnibus Christianis, ubi hoc ad pietatem magis facere iudicaverint, pro suo arbitratu matrimonium contrahere.

XXXIII.  De Excommunicatis Vitandis.

Qui per publicam Ecclesiae denunciationem rite ab unitate Ecclesiae praecisus est et excommunicatus, is ab universa fidelium multitudine, donec per poenitentiam publice reconciliatus fuerit arbitrio iudicis competentis, habendus est tanquam ethnicus et publicanus. 

XXXIV.  De Traditionibus Ecclesiasticis.

Traditiones atque caeremonias easdem non omnino necessarium est esse ubique, aut prorsus consimiles; nam et variae semper fuerunt et mutari possunt, pro regionum temporum et morum diversitate, modo nihil contra verbum Dei instituatur.

Traditiones et caeremonias ecclesiasticas quae cum verbo Dei non pugnant et sunt autoritate publica institutae atque probatae, quisquis privato consilio volens et data opera publice violaverat, is ut qui peccat in publicum ordinem Ecclesiae, quique laedit autoritatem magistratus, et qui infirmorum fratrum conscientias vulnerat, publice, ut caeteri timeant, arguendus est.

Quaelibet Ecclesia particularis sive nationalis autoritatem habet instituendi mutandi aut abrogandi caeremonias aut ritus ecclesiasticos, humana tantum autoritate institutos, modo omnia ad aedificationem fiant.

XXXV.  De Homiliis.

Tomus secundus Homiliarum, quarum singulos titulos huic Articulo subiunximus, continet piam et salutarem doctrinam et his temporibus necessarium, non minus quam prior tomus Homiliarum, quae editae sunt tempore Edwardi Sexti: itaque eas in Ecclesiis per ministros diligenter et clare, ut a populo intelligi possint, recitandas esse iudicamus.

   De Nominibus Homiliarum

   1 Of the right Use of the Church. 

   2 Against Peril of Idolatry. 

   3 Of repairing and keeping clean of Churches. 

   4 Of good Works: first of Fasting. 

   5 Against Gluttony and Drunkenness. 

   6 Against Excess of Apparel. 

   7 Of Prayer. 

   8 Of the Place and Time of Prayer. 

   9 That Common Prayers and Sacraments 

      ought to be ministered in a known tongue. 

  10 Of the reverend Estimation of God’s Word. 

  11 Of Alms-doing.

  12 Of the Nativity of Christ.

  13 Of the Passion of Christ.

  14 Of the Resurrection of Christ.

  15 Of the worthy receiving of the Sacrament of the 

       Body and Blood of Christ.

  16 Of the Gifts of the Holy Ghost.

  17 For the Rogation- days.

  18 Of the State of Matrimony.

  19 Of Repentance.

  20 Against Idleness.

  21 Against Rebellion.

[Hic Articulus in hac Ecclesia accipitur, qua declarat Tomum Homiliarum explicationem esse doctrinae Christianae, et aptum ad docendum pietatem ac mores. Sed omnes loci attingentes civitatis statui et legibus Angliae aestimantur non valentes esse condicionibus huius Ecclesiae; quae etiam intermittit mandatum ad recitandum Homilia dicta in ecclesiis, donec nova recensio eorum faciatur, ad purgandum ea, tam a verbis antiquatis ac locutionibus, quam a rebus localibus.]

XXXVI.  De Episcoporum et Ministrorum Consecratione.

Libellus de Consecratione Episcoporum et de ordinatione Presbyterorum et Diaconorum, ut editus A.D. MDCCXCII in Conventu Generali huius Ecclesiae, omnia ad eiusmodi consecrationem et ordinationem necessaria continet; et nihil habet quod ex se sit aut supersitiosum aut impium. Itaque quicunque iuxta Formam dictam consecrati aut ordinati sunt, rite, atque ordine, atque legitime statuimus esse et fore consecratos et ordinatos.

Textus primitivus, an. MDLXXI et MDCLXII, huius Articuli, sic legitur: “Libellus de Consecratione Archiepiscoporum et Episcoporum et de ordinatione Presbyterorum et Diaconorum, editus nuper temporibus Edwardi Sexti et auctoritate Parliamenti illis ipsis temporibus confirmatus, omnia ad eiusmodi consecrationem et ordinationem necessaria continet; et nihil habet quod ex se sit aut supersitiosum aut impium. Itaque quicunque iuxta ritus illius libri consecrati aut ordinati sunt, ab anno secundo praedicti Regis Edwardi usque ad hoc tempus aut in posterum iuxta eosdem ritus consecrabuntur aut ordinabuntur, rite, atque ordine, atque legitime statuimus esse et fore consecratos et ordinatos.”

XXXVII.  De Civilibus Magistratibus.

Potestas Civilis Magistratus pertinet ad omnes homines, tam Clericos quam Laicos, in omnibus temporalibus; sed nullam auctoritatem habet in solis spiritualibus. Et tenemus officium esse omnium hominum Evangelium confitentium, ut reverenter obediant Imperio Civili, si recte et legitime constitutum est.

Textus primitivus, an. MDLXXI et MDCLXII, huius Articuli, sic legitur: “Regia Maiestas in hoc Angliae regno ac caeteris eius dominiis summam habet potestatem, ad quam omnium statuum huius regni, sive illi ecclesiastici sive civiles, in omnibus causis suprema gubernatio pertinet, et nulli externae iurisdictioni est subiecta, necesse debet. Cum Regiae Maiestati summam gubernationem tribuimus, quibus titulis intelligimus animos quorundam calumniatorum offendi, non damus regibus nostris aut verbi Dei aut sacramentorum administrationem, quod etiam Iniunctiones ab Elizabetha Regina nostra nuper editae apertissime testantur: sed eam tantum prerogativam quam in Sacris Scripturis a Deo ipso omnibus piis principibus videmus semper fuisse attributam, hoc est, ut omnes status atque ordines fidei suae a Deo commissos, sive illi ecclesiastici sint sive civiles, in officio contineant, et contumaces ac delinquentes gladio civili coerceant.

Romanus Pontifex nullam habet iurisdictionem in hoc regno Angliae.

Leges regni possunt Christianos propter capitalia et gravia crimina morte punire.

Christianis licet ex mandato Magistratus arma portare et iusta bella administrare.”

XXXVIII.  De illicita Bonorum communicatione.

Facultates et Bona Christianorum non sunt communia quoad ius et possessionem, ut quidam Anabaptistae falso iactant; debet tamen quisque de his quae possidet, pro facultatum ratione, pauperibus eleemosynas benigne distribuere.

XXXIX.  De Iureiurando.

Quemadmodum iuramentum vanum et temerarium a Domino nostro Iesu Christo et Apostolo eius Iacobo Christianis hominibus interdictum esse fatemur, ita Christianorum religionem minime prohibere censemus quin, iubente Magistratu in causa fidei et caritatis iurare liceat, modo id fiat iuxta Prophetae doctrinam in iustitia, in iudicio, et veritate.

Quadrilaterum Chicagoense-Lomithense (A.D. 1886, 1888)

a Domo Episcoporum acceptum

apud Chicago, A.D. 1886

Nos Pontifices Ecclesiae Protestantis Episcopalis in Civitatibus Foederatis Americae in Concilio congregati, Episcopi in Ecclesia Dei, hinc omnibus ad quos pertineat, et praecipue nostris con-Christianis Communionum diversarum in hac terra, qui in variis provinciis suis religionem Christi asseveraverunt, sollemniter confirmamus:

1.  Optatum intentum nostrum ut oratio Salvatoris, “Ut unum simus,” in significatione altissima verissimaque propere perficiatur;

2.  Nos credere omnes rite aqua baptizatos in nomine Patris, et Filii, et Spiritus Sancti membra esse Ecclesiae Sanctae Catholicae;

3.  Hanc Ecclesiam in omnibus ex ordinatione humana vel delectu humano ad usus cultus vel disciplinae, vel ad consuetudines pertinentibus, in spiritu caritatis humilitatisque omnes suas proprias optiones dimittere paratam esse.

4.  Hanc Ecclesiam alias Communiones absorbere non conari, sed cum eis super fundamento Fidei et Ordinis communis cooperantem schismam disapprobare, vulnera Corporis Christi sanare, et illam caritatem adiuvare quae gratiarum Christianarum est prima et patefactio Christi mundo revelati.

Sed insuper, hinc affirmamus unitatem Christianam ... restitui posse solum per reditum omnium Communionum Christianarum ad principia unitatis quae Ecclesia Catholica indivisa in aetatibus suis primitivis explicavit; quae credimus constituere depositum firmum Fidei Christianae Ordinisque a Christo et Apostolis eius commissum Ecclesiae ad finem saeculi, et ergo non posse compromitti vel cedi ab illis qui ordinati sunt eius procuratores pro beneficio communi aequalique omnium hominum.

Ergo, sicut partes in hoc deposito sacro inhaerentes, et necessaria ad restaurationem unitatis partium disiunctarum cunctorum Christianorum, sequentia aestimamus, scilicet:

1.  Sacras Scripturas Veteris Testamenti et Novi Testamenti sicut Verbum Dei revelatum;

2.  Symbolum Nicaenum sicut affirmationem sufficientem Fidei Christianae;

3.  Sacramenta duo, -- scilicet Baptisma et Coenam Domini, -- ministrata cum usu perpetuo verborum Christi et elementorum ab illo ordinatorum;

4.  Episcopatum Historicum, regionatim accommodatum in modis administrationis ad necessaria diversa nationum populorumque in unitatem Ecclesiae a Deo vocatorum.

Insuper, nos Ecclesiam in terra nostra miserabiliter divisam Christianam lugentes hinc declaramus optatum nostrum et facilitatem, simulac responsio mandata huic Declarationi faciatur, introeundi, cum omni vel quolibet Corpore Christiano quaerenti restaurationem organicae unitatis Ecclesiae, colloquium fraternum directum ad studium intentum condicionum sub quibus tantum inaestimabile bonum feliciter efficatur.

N.B.  Etiamsi forma supra data Quadrilateri a Domo Episcoporum accepta est, tamen a Domo Legatorum non sancta est, sed incorporata in proposito generali pro studio actioneque Concilio Communi nuper creato pro Readunatione Christiana remisso.

1.1 Colloquium Lomithense A.D. 1888

2 Decretum 11

Ut, secundum hoc Colloquium, Articuli sequentes fundamentum ponunt super quo per benedictionem Dei ad Readunationem Domesticam accedatur, scilicet:

(a)  Sacrae Scripturae Veteris Testamenti et Novi Testamenti, “continentes omnia ad salutem necessaria,” sicut regula et norma ultima fidei;

(b)  Symbolum Apostolorum, sicut Symbolum Baptismale, et Symbolum Nicaenum sicut affirmatio sufficiens fidei Christianae;

(c)  Sacramenta duo a Christo ipso instituta – scilicet Baptisma et Coena Domini – ministrata cum usu perpetuo verborum Institutionis Christi, et elementorum ab illo ordinatorum;

(d)  Episcopatum Historicum, regionatim accommodatum in modis administrationis ad necessaria diversa nationum populorumque in unitatem Ecclesiae a Deo vocatorum.

